MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 21


It-Tlieta, 14 ta’ Frar, 2023.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.11 p.m. 

L-Onor. Darren Carabott, President tal-Kumitat, ippresieda.

PREŻENTI

L-Onor. David Agius; l-Onor. Glenn Bedingfield; l-Onor. Graham Bencini; l-Onor. Clayton Bartolo,  Ministru għat-Turiżmu;  l-Onor. Andy Ellul, Segretarju Parlamentari għad-Djalogu Soċjali; u l-Onor. Cressida Galea (sostituta tal-Onor. Alex Muscat), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 20, li saret fil-31 ta’ Jannar 2023, kienu kkonfermati. 

KORRISPONDENZA

Email datata 11 ta’ Frar 2023, mibgħuta mis-Sur Joseph Caruana, Segretarju Permanenti fil-Ministeru għall-Ambjent, l-Enerġija u l-Intrapriża, b’informazzjoni mitluba minnu f’Laqgħa Nru. 19. (Dok. 44)

Għar-rigward tal-informazzjoni mitluba mill-Onor. David Agius fil-laqgħa preċedenti, iċ-Chairman informa lill-Kumitat li fit-13-il Leġiżlatura kienu ġew ippreżentati tali dokumenti mis-Sur Brian Tonna wara li kien ġie mitlub jagħmel dan mill-Kumitat. (Dok. 183 u 189 tat-13-il Leġiżlatura)

Iċ-Chairman għamel ukoll riferenza għar-Ruling mogħti mill-Ispeaker fis-Seduta 84 tal-1 ta’ Frar 2023. (Dok. 45)

Il-Kumitat qabel li kopja ta’ dawn id-dokumenti tittella’ fuq il-website.

KONTINWAZZJONI TAL-EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION (Dok. 2)

Il-Kumitat irriżuma mill-31 ta’ Jannar 2023 l-eżami ta’ dan ir-rapport.

Iċ-Chairman qal li fid-dawl tad-diskussjoni li kienet qiegħda ssir bħalissa fil-Kumitat, l-Oppożizzjoni xtaqet tibgħat bil-miktub is-segwenti domandi lil Enemalta plc u titlobha:

· Tikkonferma jekk nhar il-Ħamis 9 ta’ Frar 2023 l-LNG offshore tanker ġiex temporanjament maqlugħ minn mal-moll tal-power station; 

· Tinforma lill-Kumitat f’liema ġranet kien maqlugħ minn mal-moll l-offshore tanker; 

· Tikkonferma jekk din id-deċiżjoni li jinqala’ t-tanker minn mal-moll itteħditx bħala prekawzjoni minħabba l-periklu kkawżat mill-maltemp, u jekk le, tgħid għal liema raġuni; 

· Tgħid lill-Kumitat li jekk fil-każ li jinqala’ l-offshore tanker minn mal-moll liema alternattiva hemm għall-provvista tad-dawl u tinforma lill-Kumitat in termini perċentwali mil-liema sors tkun qed issir il-provvista tad-dawl u tgħid jekk dan kienx il-każ li ġara fil-jiem fuq imsemmija; 

· Tgħid lill-Kumitat f’liema istanzi previsti Enemalta għandha proċedura li dan l-offshore  tanker jinqala’ minn mal-moll u jekk hemmx xi pjan li din tissolva; 

· Tipprovdi lill-Kumitat id-dettalji tal-proċedura li biha t-tanker jinqala’ minn mal-jetty biex jitpoġġa fuq l-istorm mooring u ulterjorment tgħid jekk hemmx parti mill-proċedura fuq imsemmija  tad-decoupling u/jew tal-winching li hi awtomatika; u 

· Tipprovdi ċertifikazzjoni fl-istadju tad-disinn li turi li l-jetty huwa ċċertifikat għall-irbit permanenti tal-offshore tanker. 

L-Onor. Andy Ellul qal li l-mansjoni tal-Kumitat hija li jeżamina rapporti tal-Awditur Ġenerali u li dawn il-mistoqsijiet setgħu jsiru f’forma ta’ mistoqsija parlamentari, u qal li għaldaqstant il-Membri  tan-naħa tal-Gvern ma kenux qed jaqblu li għandhom isiru lil Enemalta plc.  

Peress li ma ntlaħaqx qbil dwar jekk id-domandi kellhomx jintbagħtu lil Enemalta plc, iċ-Chairman poġġa l-mistoqsija għall-vot fejn il-Kumitat ivvota hekk:

Favur						Kontra

Onor.  						Onor.
Agius David					Bartolo Clayton
Bencini Graham				Bedingfield Glenn
Carabott Darren					Ellul Andy
						Galea Cressida

Il-mozzjoni m’għaddietx.

Fis-2.32 p.m. is-Sur Karl Cini ġie msejjaħ jidħol fil-Kamra tal-Kumitat u kompla jagħti x-xhieda tiegħu bl-istess ġurament li kien ħa fil-laqgħa preċedenti.

Huwa kien akkumpanjat mill-assistent legali tiegħu, Dr Stephen Tonna Lowell.

Fis-2.42 p.m. il-Kumitat ġie sospiż sakemm is-Sur Cini u Dr Tonna Lowell jaraw it-traskrizzjoni tal-laqgħa preċedenti.

Fit-3.04 p.m. il-Kumitat irriżuma u s-Sur Cini reġa’ ġie msejjaħ sabiex  jidħol fil-kamra tal-Kumitat.

Wara sensila ta’ domandi li għalihom ix-xhud irrisponda fis-sens li kien qed jeżerċita d-dritt tiegħu tas-silenzju, iċ-Chairman qal li peress li x-xhud kien qiegħed jirrifjuta li jwieġeb, anke wara r-ruling mogħti mill-Ispeaker fis-Seduta 84, huwa ma kellux triq oħra ħlief dik li jerġa’ jmur fil-Plenarja u jirrapporta lill-Ispeaker b’dak li kien ġara u jitlob id-direzzjoni tiegħu.

Is-Sur Karl Cini u Dr Stephen Tonna Lowell intalbu jirtiraw mill-kamra tal-Kumitat.

L-eżami ta’ dan ir-rapport kien interrott u baqa’ aġġornat.

Fit-3.43 p.m. iċ-Chairman aġġorna l-Kumitat għal nhar it-Tlieta 21 ta’ Frar 2023, fis-2.00 p.m.

